
რეზონანსი 
ხელისუფლება გეგმებს აცხობს, ხალხი კი მუდამ უმუშევარია (რეზონანსი) 
ავტ.: ნათია ლომიძე

გამოცემა წერს, რომ ხელისუფლება ბიზნესის ხელშესაწყობად ყოველ ჯერზე ახალი ინიციატივით გამოდის, თუმცა ქვეყანაში მოქმედ კომპანიებსა და საწარმოებს სულ უფრო მეტად უჭირთ უმუშევარი ადამიანების დასაქმება. ბოლო წლებში მრავალი ინიციატივა მხოლოდ ფურცელზე დარჩა, ამიტომ სოციალური ფონი საქართველოში ისევ მძიმეა.

სტატიის თანახმად, პრემიერ-მინისტრმა გიორგი კვირიკაშვილმა კიდევ ერთხელ აღნიშნა, რომ ხელისუფლების პრიორიტეტია საქართველოში ეკონომიკური ზრდის უზრუნველყოფა, რომელშიც მაქსიმალურად იქნება ჩართული მოსახლეობის ყველა ფენა, განსაკუთრებით - დაბალშემოსავლიანი მოქალექეები.

"ყველა ჩვენგანს აქვს განცდა, როდესაც მთიან რეგიონებში იხსნება სასტუმროები თუ ახალი სავაჭრო წერტილები, იქ ნაკლებად ხვდება ადგილობრივი პროდუქცია, ანუ იმ რაიონსა და სოფლებში წარმოებული პროდუქცია. ხშირად საქონლის შეძენა და ჩატანა ხდება დედაქალაქიდან თუ სხვა რეგიონული ცენტრებიდან.

იმისათვის, რომ ჩვენ წავახალისოთ ამ მიმართულებით შესყიდვები, განსაკუთრებით - ადგილობრივი მოსახლეობის მიერ წარმოებულ კვების პროდუქტებზე, მაქსიმალურად ვამარტივებთ როგორც საგადასახადო, ისე პროცედურული კუთხით პროდუქციის შესყიდვას ადგილობრივი მეწარმეებისგან. სწორედ ამ პრობლემის გამო, ძალიან ხშირად, ბიზნესი უარს ამბობდა ხარისხიანი პროდუქციის შეძენაზე.

ცვლილების შემდეგ საკითხი გადაიჭრება, ბიზნესი შეზღუდვის გარეშე შეისყიდის პროდუქციას და ეს აისახება იმ საგადასახადო ტვირთში, რომელიც ამ შემთხვევაში კომპანიას ექნება. მეწარმეები აუცილებლად უნდა წახალისდნენ, რათა ადგილობრივი პროდუქცია შეიძინონ", - განაცხადა პრემიერ-მინისტრმა და ყურადღება გაამახვილა მცირე ბიზნესისთვის დაწესებულ შეღავეთებზე, რომლებიც ძალაში პირველი ივლისიდან შედის.
სტატისტიკოსი სოსო არჩვაძე აღნიშნავს, რომ პრემიერის ინიციატივა წინ გადადგმული ნაბიჯია ბიზნესისათვის, თუმცა აუცილებელია, რომ პროცესი მუდმივად გაგრძელდეს. თუკი ყველაფერი ქაღალდზე არ დარჩა, უმუშევართა რაოდენობა ქვეყანაში შემცირდება, მაგრამ მანამდე საჭიროა რეალური ნაბიჯების გადადგმა. მხოლოდ ტრიბუნიდან საუბარი ვითარების გამოსასწორებლად საკმარისი არ არის.

„მთავარი პრემიერის განცხადებაში ის არის, რომ ნელ-ნელა ქვეყანა დგამს ისეთ ნაბიჯებს, რომლებიც ბიზნესს სასურველ გარემოს უქმნის. ადრე გაკეთდა გარკვეული შეღავათები ჯარიმების ლიბერალიზაციის კუთხით, ასევე მთის კანონი ამოქმედდა, ახლა საუბარია მცირე და საშუალო ბიზნესის ხელშეწყობაზე.

ამ ინიციატივებმა თუკი პრაქტიკაში იმუშავა, ბიზნესგარემო გაჯანსაღდება და მეტი დასაქმებულიც გვეყოლება, უმუშევართა რაოდენობა კი შემცირდება. თუმცა, ბევრჯერ ყოფილა, რომ ხელისუფლების მოწოდება მხოლოდ საუბრის დონეზე დარჩენილა და რეალურად არაფერი შეცვლილა. ახლა მაინც უნდა გატარდეს რეალური ღონისძიებები, რომ უმუშევართა არმია შემცირდეს", - აღნიშნავს სოსო  არჩვაძე.

პრემიერის ინიციატივას ეთანხმება სპეციალისტთა ნაწილი. მათი თქმით, პროცესის გამჭვირვალობის გარდა, ასევე მნიშვნელოვანია ადგილობრივი მეწარმეების ინტერესებისა და მათი რეალური დაცვა უცხოური პროდუქტის ექსპანსიისაგან.

თბილისი ენგურთან ცივილიზებული და კანონიერი "ერგნეთის" შექმნას აპირებს (რეზონანსი) 

ავტ.: ეკატერინე ბასილაია

გამოცემა მკითხველს პრემიერ-მინისტრის მთავრობის სხდომაზე წარდგენილ დოკუმენტს -  "ახალი სამშვიდობო ინიციატივა - ნაბიჯი უკეთესი მომავლისაკენ" აცნობს. დოკუმენტი შერიგებისა და სამოქალაქო თანასწორობის სამინისტროს მიერაა შექმნილი. სტატიაში ნათქვამია, რომ პრეზენტაცია გუშინ მოხდა და ძირითადი აქცენტი ვაჭრობის გამარტივებაზე გაკეთდა.

შერიგების საკითხებში სახელმწიფო მინისტრ ქეთევან ციხელაშვილის თქმით, საგადასახადო კოდექსში შედის ცვლილებები, რომელთა თანახმად ნებისმიერ პირს, მათ შორის პირადი ნომრით რეგისტრირებულს, შესაძლებლობა ექნება, სპეციალური საწარმოს სტატუსით დარეგისტრირდეს და სავაჭრო ოპერაციები გამყოფი ხაზების გასწვრივ საგადასახადო შეღავათებით განახორციელოს. ამას საკანონმდებლო ცვლილებები არ სჭირდება, მაგრამ დოკუმენტში გათვალისწინებულია სხვა მნიშვნელოვანი ასპექტები. 

"მაგალითად, ეს არის შესაბამისი ინფრასტრუქტურის განთავსება გამყოფი ხაზების გასწვრივ - სპეციალური ეკონომიკური სივრცე, სადაც განთავსდება ერთი ფანჯრის პრინციპით მომსახურება, რომელიც შესაძლებელი იქნება ელექტრონული ფორმითაც. ვფიქრობთ, ასეთი სივრცე პირველ ეტაპზე სოფელ რუხში განთავსდეს, სადაც უკვე არსებობს გარკვეული ინფრასტრუქტურა. თქვენ იცით, რომ იქ უკვე მიმდინარეობს მრავალპროფილური კლინიკის მშენებლობა. მაგრამ, რა თქმა უნდა, ამ სივრცის სრულად განთავსება გამყოფი ხაზების სხვა მონაკვეთებზეც განიხილება, იქიდან გამომდინარე, რამდენად იქნება შესაძლებელი გადაადგილების თავისუფლება", - აღნიშნა ციხელაშვილმა.

მამუკა არეშიძის თქმით, დე ფაქტო ხელისუფლებები ამ შემოთავაზებაზე არ წამოვლენ, ხოლო ინდივიდები წამოვლენ თუ არა ამ შემოთავაზებაზე, ეს რთული საკითხია. არეშიძის აზრით, არგუმენტი, რომ მსგავსი ჯანდაცვის პროგრამა უკვე არსებობს და ოკუპირებულ ტერიტორიებზე მცხოვრებლები ამით სარგებლობენ, უადგილოა, რადგან ჯანდაცვის სისტემა აფხაზეთსა და სამხრეთ ოსეთში უკიდურესად მძიმე მდგომარეობაშია და დე ფაქტო ხელისუფლებები ამ პროექტით სარგებლობაზე ადამიანების სიცოცხლის გადასარჩენად თანხმდებიან. 

ცინცაძე: თუ "ოცნებამ" ასე გააგრძელა, ხალხს "ნაციონალები" მოენატრება (რეზონანსი) 

ავტ.: თიკო ოსმანოვა

ინტერვიუ სოსო ცინცაძესთან 

სოსო ცინცაძე „რეზონანსთან“ პარლამენტის საქმიანობაზე, პრეზიდენტისა და საპარლამენტო უმრავლესობის ურთიერთობასა და მიხეილ სააკაშვილის ვიდეო მიმართვაზე საუბრობს. ცინცაძე ექსპრეზიდენტის ვიდეო მიმართვას არასერიოზულს უწოდებს და ფიქრობს, რომ ის მხოლოდ მხარდამჭერების გასამხნევებლად იყო ჩაწერილი. რესპონდენტი აქვე დასძენს, რომ რთული სათქმელია რამდენად ადეკვატურად აღიქვამს ქვეყანაში არსებულ ვითარებას როგორც ხელისუფლება თუ ოპოზიცია. 
სოსო ცინცაძე მიიჩნევს, რომ იმ ფონზე, როდესაც ქვეყანაში უმუშევრობის, სიღარიბისა თუ სხვა მნიშვნელოვანი პრობლემები დგას, პარლამენტის მხრიდან ეთიკის საბჭოს შექმნაზე მსჯელობა ადეკვატურობას მოკლებულია. – „ეს აბსოლუტურად საბავშვო ბაღია“, - ამბობს ცინცაძე და დასძენს, რომ „ქართული ოცნება“ არც პრეზიდნეტთან კინკლაობის შანს უშვებს ხელიდან. მისი თქმით, ქვეყანაში გაცილებით სერიოზული საკითხებია განსახილველი ვიდრე ირაკლი ქორიძის შეწყალების დოკუმენტზე ხელის მოწერაა. – „პრიორიტეტები რომ ჩამოვთვალო, ის პრობლემები, რითიც არის ჩვენი პარლამენტი დაკავებული, მესამე ათეულში შევა ალბათ.

ქვეყანაში, სადაც სიღატაკე ასეთი მაღალია და სამუშაო ადგილები არ იქმნება, რა უფრო მნიშვნელოვანია, ფასების კონტროლი, სამუშაო ადგილების შექმნა თუ 5-6 წლის წინ პრეზიდენტმა ვიღაც რომ შეიწყალა? მაშინ, როდესაც ამ პრეზიდენტს ვადა დარჩა სულ რამდენიმე თვე. თანაც მმართველ გუნდს ჯერ კიდევ არ ჰყავს თავისი კანდიდატი. და ამ ყველაფერს სააკაშვილი ხომ უყურებს?!“, - აცხადებს რესპონდენტი. 
სოსო ცინცაძე ყურადღებას ამახვილებს იმ ფაქტზე, რომ ხელისუფლების შეცდომები საბოლოოდ წყალს „ნაციონალური მოძრაობისა“ და მიხეილ სააკაშვილის წისქვილზე ასხამს. მისი თქმით, მართალია დღეს სააკაშვილი არ არის „ქართული ოცნების“ ალტერნატივა, მაგრამ ხელისუფლებამ უნდა გაითვალისწინოს, რომ სააკაშვილზე ათჯერ უფრო დაბალი რეიტინგის, სასიკვდილოდ განწირული პოლიტიკოსებიც კი დაბრუნებულან ქვეყნის სათავეში. 
„3-4 წლის წინ ხალხი ამბობდა, რომ ესენი გაცილებით სჯობდნენ "ნაციონალებს", რადგან ძალადობა აღარ იყო. დღეს კი ამბობენ, რომ ამათ შორის არავითარი განსხავება არ არის. ნელ-ნელა იშლება ზღვარი, რომელიც ძალიან ძლიერი უფსკრული იყო სააკაშვილის "ნაციონალურ მოძრაობასა" და "ქართულ ოცნებას" შორის, ზღვარის წაშლა 2015 წლიდან დაიწყო“, - აცხადებს ცინცაძე.

სოსო ცინცაძე ინტერვიუში თბილისის მერის საქმიანობასაც განიხილავს. ის კახა კალაძის ინიციატივებს დადებითად აფასებს. ფიქრობს, რომ კალაძე სწორ პოლიტიკურ ნაბიჯებს დგამს და ჩხუბის ნაცვლად საქმეზეა ორიენტირებული. 

"ოცნებაში" იმედი აქვთ, რომ ფოფხაძემ განცხადება "ცხელ გულზე" გააკეთა (რეზონანსი) 

ავტ.: თიკო ოსმანოვა

სტატიაში ნათქვამია, რომ "ქართულ ოცნებაში" დაპირისპირება პიკს აღწევს. საპარლამენტო უმრავალესობის წევრმა გედევან ფოფხაძემ შესაძლოა, "ოცნების" რიგები დატოვოს. ამის მიზეზად საზოგადოებრივი მაუწყებლის სამურვეო საბჭოს წევრად ნინია კაკაბაძის არჩევას ასახელებს, რომლის კანდიდატურასაც მხარი "ოცების" დიდმა ნაწილმა დაუჭირა. ფოფხაძემ "პატრიოთა ალიანსისგან" შეთავაზება უკვე მიიღო, თუმცა საბოლოოდ რას გადაწყვეტს, უცნობია. იგი დამატებით კომენტარს არ აკეთებს.

სოფიო კილაძის თქმით კი, ფოფხაძეს უმრავლესობის დატოვების სხვა მიზეზები აქვს და კაკაბაძე უბრალო საბაბია.

"ძალიან სამწუხაროა, როდესაც გუნდის წევრი აკეთებს განცხადებას გუნდის დატოვებაზე. ეს მისი გადაწყვეტილებაა. არ მგონია, რომ ეს თემა, რასაც ჰქვია ნინია კაკაბაძის არჩევა ამ კონკრეტულ პოზიციაზე, არის ის თემა, რომელიც გუნდიდან გასვლის საფუძველს აძლევდეს. უფრო მგონია, რომ ეს შეიძლება იყოს საბაბი გუნდის დატოვებისა და არა - მიზეზი. მიზეზები ალბათ, სხვა არის“, - განაცხადა კილაძემ. 
ამ განცხადებაზე "რეზონანსმა" შეფასება სთხოვა ფოფხაძეს, თუმცა როგორც მან თქვა, კილაძეს თავისი აზრი აქვს და შეიძლება ადამიანთან არ ჰქონდეს კარგი ურთიერთობა და სწორედ ამას უკავშირდებოდეს მისი განცხადება. 

გამოცემა  წილოსანთან, ქაცარავასა და ჩუგოშვილთანაც ცდილობდა დაკავშირებას, თუმცა მათ  სატელეფონო ზარებს არ უპასუხეს. "ოცნების" დანარჩენი ლიდერები იმედოვნებენ, რომ ფოფხაძემ განცხადება ცხელ გულზე გააკეთა და გადაწყვეტილებას შეცვლის.

"ჰიბრიდული ომი" საქართველოს წინააღმდეგ  - სუს-ი: "უცხო ქვეყნების აგენტურა საქართველოში ანტიდასავლურ განწყობებს აღვივებს და რელიგიურ ნიადაგზე დესტაბილიზაციის შექმნას ცდილობს" (რეზონანსი) 

ავტ.: ეკატერინე ბასილაია
სახელმწიფო უსაფრთხოების სამსახური (სუს-ი) 2017 წლის ვრცელ ანგარიშში მთავარ გამოწვევად ოკუპანტ ქვეყანას, ოკუპირებულ ტერიტორიებზე არსებულ ვითარებასა და უცხო ქვეყნების სპეცსამსახურების მოქმედებებს ასახელებს. 

ექსპერტ ვახტანგ მაისაიას განცხადებით, საქართველოსთვის დღეს მთავარი საფრთხე რუსეთია და არავის ეჭვი არ ეპარება, რომ რუსეთის სპეცსამსახურები საქართველოში აქტიურად მოქმედებენ. 

„ჩვენთან ოკუპირებულ აფხაზეთისა და ცხინვალის რეგიონის ტერიტორიებზე მუშაობენ გარე ოპერატიული ცენტრები, რომლებიც კოორდინაციას უწევენ საკუთარ მომხრეებს საქართველოს ტერიტორიაზე. ესაა მთავარი მომენტი და ამ ჯგუფის გამოვლენაა საჭირო. თუ ჩვენს სპეცსამსახურებში პროფესიონალები არიან, ამ სქემის გაშიფვრა უნდა მოხდეს," - აღნიშნავს მაისაია. 
„რეზონანსი“ სტატიაში სუს-ის ანგარიშიდან ამონარიდებს აქვეყნებს, რომლის თანახმადაც, სუს-ი აღნიშნავს, რომ უცხო ქვეყნის დაზვერვა სხვადასხვა საქმიანობის საფარქვეშ (დიპლომატიური, კულტურული, ჰუმანიტარული, რელიგიური, კომერციული და სხვა) მუდმივად ცდილობს, შეაღწიოს ხელისუფლების ორგანოებსა და ქვეყნის უსაფრთხოების სტრუქტურებში, მოიპოვოს მისთვის სასურველი, საიდუმლო ინფორმაცია, შექმნას და გააფართოოს ჯაშუშური ქსელი.

სპეციალისტები აცხადებენ, რომ დოკუმენტში საფრთხეების იდენტიფიცირება სწორად არის გაკეთებული, თუმცა მთავარი მაინც ისაა, რომ საზოგადოებამ იცოდეს, კონკრეტულად რა ცალკეული ზომები გატარდა უსაფრთხოების კუთხით ჯაშუშური ქსელების თუ ქვეყნისთვის საზიანო ორგანიზაციების გამოსავლენად.

ვახტანგ მაისაიას თქმით, სუს-ის ანგარიშში ახალი არაფერია და არავის არ ეპარება ეჭვი, რომ საქართველო რუსეთისა და ევრაზიული სპეცსამსახურების დიდი ინტერესის სფეროა. 
მაისაიას აზრით, დღეს რუსული რბილი ძალის, ასევე რუსი ჯაშუშების პრობლემა ძალიან მწვავედ დგას. ამას გარდა, ახმედ ჩატაევის თბილისში შემოსვლამ და შემდეგ სპეცოპერაციამ აჩვენა ისიც, რომ საქართველოში ასევე მუშაობს "ისლამური ხალიფატის" აგენტურული ქსელიც.

მაისაია ამბობს, ასევე პრობლემაა უცხოელი აგენტების მიერ ჰიბრიდული ომის ტაქტიკის გამოყენება. არჩილ ტატუნაშვილის გატაცება და საზარელი მკვლელობაც სპეცსამსახურების მიერ ჰიბრიდული ოპერაციის ფარგლებში განხორციელებული ქმედება იყო.

ვახტანგ მაისაიას განცხადებით, დღეს რუსეთი და ტერორიზმი საქართველოსთვის თანაბარი წონის საფრთხედ უნდა განიხილებოდეს, რადგან ორივე მათგანს აქვს იდეოლოგიური ნიშა, ორივეს გააჩნია კარგად ორგანიზებული აგენტურული და პროპაგანდისტული ქსელები და იდენტური მოქმედების გეგმები. 
რუსეთი საბჭოთა კავშირის აღდგენაზე აქტიურ მუშაობას იწყებს (რეზონანსი) 

ავტ.: ნინო ქეთელაური

ექსპერტების ნაწილი აცხადებს, რომ რუსეთი საომარი მოქმედებებისთვის ემზადება და ამ კონტექსტში საფრთხე საქართველოსაც ემუქრება. 

როგორც ვახტანგ მაისაია აცხადებს, პუტინმა ფაქტობრივად უკვე დაიწყო საბჭოთა კავშირის აღდგენაზე მუშაობა. 

მისი თქმით, დღეს პუტინმა ფაქტობრივად აღადგინა საბჭოთა კავშირის დროინდელი შეტევითი სამხედრო დოქტრინის პრინციპები და დივიზიების შემოყვანა ამის ერთგვარი დადასტურებაა.

ვახტანგ მაისაია „რეზონანსთან“ საუბრისას ყურადღებას ამახვილებს, რომ რუსეთი თურქმენეთთან, სომხეთთან, ყაზახეთსა და ბელორუსიასთან აქტიურად თანამშრომლობს, პარალელურად კი კულტურულ თუ ეკონომიკურ ურთიერთობებს ამყარებს აზერბაიჯანსა და მოლდოვასთან. 
"აქ ყველაზე მნიშვნელოვანია სამხედრო ინტეგრაცია, ანუ კოლექტიური უსაფრთხობის ორგანიზაციისა და შანხაის თანამშრომლობის ორგანიზაციის შექმნა, რომელიც, ბუნებრივია, მიმართულია ნატო-ს წინააღმდეგ. ამას ემატება ჩვენი მიმართებით მუსკულების თამაში, რუსეთი უკვე ცდილობს, მთიან ყარაბაღშიც შეიყვანოს თავისი მშვიდობისმყოფელები და ასევე - უკრაინაში, რათა თავისი სამხედრო გავლენა გააძლიეროს პოსტსაბჭოთა სივრცეზე. ამას ემატება ისიც, რომ ბალტიისპირეთს ემუქრება პირდაპირი სამხედრო ინტერვენციით. ეს ყველაფერი რა მიზანსაც ემსახურება, უკვე მოგახსენეთ", - აცხადებს მაისაია.

ქვეყანა ენერგეტიკული კრიზისისკენ მიექანება  - "თუ ჰესები არ აშენდა, შეიძლება, მომავალში საერთოდაც ვერ შევძლოთ იმპორტის შემოტანა" (რეზონანსი) 

ავტ.: ნათია ლომიძე

სტატიაში ნათქვამია, რომ საქართველო მოკლე დროში შესაძლოა, ენერგეტიკული კრიზისის წინაშე აღმოჩნდეს. მოსახლეობის პროტესტმა ჰესების მშენებლობის წინააღმდეგ მასობრივი სახე მიიღო. აქციები იმართება ყველგან, თუნდაც ამის საჭიროება არ იყოს. ენერგეტიკოსები და ეკონომისტები ამბობენ, რომ თუ ჰესი ზიანს არ აყენებს გარემოს, ის აუცილებლად უნდა აშენდეს, რადგან ქვეყანაში ელექტოროენერგიაზე მოთხოვნა მზარდია, მისი უზრუნველყოფა კი ვერ ხერხდება.

დეპუტატ რეზო არველაძის თქმით, საქართველო დგას ელექტროენერგიის დეფიციტის წინაშე და აუცილებელია, ჰესების საშუალებით დაკმაყოფილდეს ის მოთხოვნა, რაც საზოგადოებაში გაჩნდა.

ეკონომისტი ემზარ ჯგერენაიაც ეთანხმება მოსაზრებას ენერგეტიკული პროექტის განხორციელების აუცილებლობის შესახებ. თუ ჰესი ზიანს არ აყენებს გარემოსა და საზოგადოებას, იგი მისაღებია. მისი საშუალებით ქვეყანა ელექტროენერგიის ახალ წყაროს მიიღებს. ბოლო წლებში მოთხოვნა მუდმივად მზარდია როგორც საქართველოში, ასევე - რეგიონის ქვეყნებში. ამიტომ ყველა შემთხვევაში უნდა აიგოს ელექტროენერგიის გენერაციის ახალი სადგურები.

დიდი კრიზისი ბათუმის პორტში - "საზღვაო და სატრანსპორტო სფერო სიკვდილის პირას არის" (რეზონანსი) 

ავტ.: თამუნა მუკბანიანი

გამოცემის ცნობით, ბათუმის ნავსადგური დიდ კრიზისშია. ამის მიზეზი არასწორი მენეჯმენტი და ქვეყანაში ბოლო 5-6 წლის განმავლობაში თითქმის განახევრებული ტვირთბრუნვაა. პორტში ვითარება დროებით მოგვარდა და მუშაობა განახლდა, მაგრამ ეს მხოლოდ პრობლემის გადავადებაა. ქვეყნის ერთ-ერთი უმნიშვნელოვანესი ობიექტი მძიმე ვითარებაშია.

ბათუმის საზღვაო ნავსადგურის თანამშრომლები დირექტორის გადადგომის მოთხოვნით მეოთხე დღეა, შიმშილობენ. ისინი პორტში თანამშრომლების შემცირებას აპროტესტებენ. პორტში დასაქმებულები ვარაუდობენ, რომ ხელმძღვანელობამ თანამშრომლებზე ზეწოლა განახორციელა და გათავისუფლების შესახებ განცხადებები დააწერინა.

ჟურნალისტის ცნობით,  ბათუმის პორტში კრიზისი არათუ ბოლო დღეებში, არამედ ბოლო წლებში გრძელდება. საქართველოში ტვირთბრუნვის შემცირებაზე აქტიურად საუბრობენ სფეროს ექსპერტები და მათ შორის განსაკუთრებით საგანგაშო ვითარება აჭარაში მდებარე ნავსადგურშია.

"ჰაბ ჯორჯიას" დამფუძნებელი ვასილ ურუშაძე თვლის, რომ ბათუმის პორტში შექმნილი მდგომარეობის გამომწვევი ბოლო წლების ძალიან ცუდი ტენდენციაა - შემცირებული ტვირთბრუნვა, გაუარესებული ინფრასტრუქტურა, არასწორი სატრანსპორტო პოლიტიკა. ამის შედეგია ის, რომ ბოლო დღეებში პორტი, ფაქტობრივად, პარალიზებულია.

„თვითდინებაზეა მიშვებული მთელი სატრანსპორტო დარგი, იქნება ეს საზღვაო, სახმელეთო თუ ავიასფერო. ამის გამო მათზე გავლენას ახდენენ დაინტერესებული ჯგუფები. ზოგჯერ ეს არის სახელმწიფოთაშორისი ინტერესები, ზოგჯერ კი, უბრალოდ, ვიღაცის კერძო, ფინანსური ინტერესი, რომელსაც ტრანსპორტის სფეროს განვითარება ეწირება", - ამბობს ურუშაძე.

მისთვის ასევე გაუგებარია, რატომ არ იკისრა ეკონომიკის სამინისტრომ მედიატორის როლი კომპანიასა და დასაქმებულებს შორის.

სახელმწიფო პოლიტიკის არარსებობასა და გამოუყენებელ პოტენციალზე საუბრობს "ტრანს ლოგისტიკის" დირექტორი ჯაბა თარიმანიშვილიც. მისი თქმით, ბოლო 5-6 წელია ნავსადგურის ტვირთბრუნვის სტატისტიკა უარესდება, პრობლემები გროვდება, ამით კი ან არავინ ინტერესდება, ან ფაქტებზე ცალკეული პირები თვალს პირადი დაინტერესებით ხუჭავენ. 

"გასტროენტეროლოგიური სკანდალის" ფონზე ჯანდაცვის სამინისტრო განზე დგას და ოფიციალურ მიმართვას ელოდება (რეზონანსი) 

ავტ.: ნინო ქეთელაური

გერმანიაში მოღვაწე ექიმი ირაკლი შოშიაშვილი თბილისში მდებარე კეკუას კლინიკას არაკომპეტენტურობაში ადანაშაულებს და პოტენციურ პაციენტებს სიფრთხილისკენ მოუწოდებს. საქმე ეხება ულტრასონოგრაფიული მეთოდის არასწორად გამოყენებას. შოშიაშვილის თქმით, კლინიკა ავრცელებს ცრუ ინფორმაციას და საფრთხეს უქმნის პაციენტების სიცოცხლეს
გერმანიაში მოღვაწე ქართველმა ექიმმა ვიდეომიმართვაც ჩაწერა. იგი აცხადებს, რომ არ შეიძლება ექიმი იყოს მატყუარა, არაკომპეტენტური და არასწორი დასმული დიაგნოზით ავადმყოფს სხეულის დაზიანება მიაყენოს.

ამასთან დაკავშირებით ჯანდაცვის სამინისტროში აცხადებენ, რომ კონკრეტულ ფაქტთან დაკავშირებით რეაგირებას ახდენენ მხოლოდ იმ შემთხვევში, როდესაც მათთან ოფიციალური განაცხადი შედის, აღნიშნულზე კი მათთვის არავის მიუმართავს. 
ახალი თაობა 

ოკუპირებულ აფხაზეთში ჟენევის დისკუსიების აზრს ვერ ხედავენ (ახალი თაობა) 

ავტ.: მარიამ მჭედლიშვილი 

„ახალი თაობის“ ინფორმაციით, ოკუპირებულ აფხაზეთში ჟენევის დისკუსიების ფორმატით იმედგაცრუებულები არიან, რადგან დე ფაქტო სახელმწიფოში არსებობდა მოლოდინი, რომ 43-ე რაუნდზე ძალის გამოყენებლობის შეთანხმება გაფორმდებოდა, თუმცა, ქართულმა მხარემ ამ წინადადებაზე უარი თქვა. 

რუსული და აფხაზური წყაროები იუწყებიან, რომ დოკუმენტის გაფორმებაზე ზეპირი შეთანხმება არსებობდა, მაგრამ საბოლოოდ, ქართულმა მხარემ უარი აშშ-ს ზეწოლით განაცხადა. 

„შეხვედრას წინ უძღოდა ქართველი მეომრის, არჩილ ტატუნაშვილის მხეცური მკვლელობა ცხინვალის რეგიონში და საქართველოს პრემიერ-მინისტრის გაუგებარი მიმართვა რუსეთის ხელისუფლებისადმი. 

ძალის გამოუყენებლობის ზეპირ შეთანხმებაზე, როგორც ჩანს, წინასწარი გარიგება არსებობდა. ეს საქართველოს ხელისუფლებას აქამდე არ დაუდასტურებია. ქართულმა მხარემ ამაზე უარი ისე თქვა, რომ საზოგადოებისთვის სრული ინფორმაცია არ მიუწოდებია“, - წერს „ახალი თაობა“. 

სოხუმში აქტიურად საუბრობენ ჟენევის ფორმატის მნიშვნელობაზე. აქტივისტი ირინა აგრბა მიიჩნევს, რომ თუკი ძალის გამოუყენებლობის შესახებ შეთანხმება უგულებელყოფილი იქნება, დისკუსიების ფორმატს აზრი ეკარგება. 

აფხაზეთის დე ფაქტო ყოფილი საგარეო საქმეთა მინისტრი ვაიჩესლავ ჩირიკბა კი უკმაყოფილებას გამოხატავს იმის გამო, რომ ქართული მხარე კვლავ რუსულ ოკუპაციაზე საუბრობს და აფხაზეთს როგორც დამოუკიდებელ სუბიექტს არ აღიარებს. 

სტატიის დასასრულს, „ახალი თაობა“ წერს: „აფხაზური მხარის მიდგომებში სიახლე არ ჩანს. ახალი ბუნდოვანი ნოტები გაჩნდა საქართველოს პრემიერის მიმართვაში, რომელმაც საზოგადოება საგონებელში ჩააგდო“. 

„ქართული ოცნების“ რღვევა დაიწყო  - გედევან ფოფხაძემ საპარლამენტო უმრავლესობა დატოვა (ახალი თაობა) 
ავტ.: შორენა მარსაგიშვილი 

„ახალი თაობა“ გედევან ფოფხაძის საპარლამენტო უმრავლესობიდან შესაძლო წასვლის შესახებ წერს და ყურადღებას კულუარულ ინფორმაციაზე ამახვილებს, რომლის თანახმადაც, ფოფხაძის გზას კიდევ ბევრი დაადგება. ჟურნალისტის ინფორმაციით, მმართველ გუნდში დიდი ხანია დაპირისპირება არსებობს, თუმცა, „ქართული ოცნების“ წევრები ამ ფაქტს საგულდაგულოდ მალავენ. 
სტატიაში ნათქვამია, რომ გედევან ფოფხაძის გადაწყვეტილება ნინია კაკაბაძის საზოგადოებრივი მაუწყებლის ბორდის წევრად არჩევას უკავშირდება. „ახალი თაობა“ წერს, რომ ფოფხაძის ნაბიჯს „ქართული ოცნების“ წევრები მოულოდნელსა და ემოციურ ფონზე გადადგმულს უწოდებენ, თუმცა, დეპუტატების ნაწილისათვის უკმაყოფილების მიზეზი გასაგებია. 
მამუკა მდინარაძე აცხადებს, რომ გედევან ფოფხაძემ ნაჩქარევი გადაწყვეტილება მიიღო, რაც შეცდომაა. 

ზაზა პაპუაშვილი კი ფოფხაძის გადაწყვეტილების გამო გულდაწყვეტილია. მისი აზრით, ჯობდა ნინია კაკაბაძე დარჩენილიყო ნაწყენი და არა გედევან ფოფხაძე. დეპუტატის განმარტებით, გედევან ფოფხაძის წასვლა მიუთითებს, რომ საპარლამენტო უმრავლესობის წევრების ფასეულობებს შორის მნიშვნელოვანი განსხვავებებია. ჟურნალისტი წერს, რომ გავრცელებული ინფორმაციით, საპარლამენტო უმრავლესობის დატოვებას ზაზა პაპუაშვილიც აპირებს. 
საპარლამენტო უმრავლესობიდან დეპუტატების წასვლას ნუკრი ქანთარია არ გამორიცხავს. მისი თქმით, გედევან ფოფხაძის გადაწყვეტილება ემოციური და ნაჩქარევი იყო, თუმცა, კაკაბაძისთვის მხარდაჭერის საკითხი მარტივად არ ჩაივლის. ქანთარია ფიქრობს, რომ თუკი გუნდი პრინციპულ საკითხებზე არ შეთანხმდება და ამომრჩევლის დაკვეთას არ შეასრულებს, სამომავლოდ, პროცესები არასახარბიელოდ განვითარდება. 
სოსო ცინცაძე: გედი ფოფხაძე „ოცნებას“ სხვა რაღაცის გამო გაუნაწყენდა (ახალი თაობა) 

ავტ.: ნათია ხურცილავა 

ინტერვიუ სოსო ცინცაძესთან 

სოსო ცინცაძე მიიჩნევს, რომ გედევან ფოფხაძის უმრავლესობიდან წასვლის მიზეზი ნინია კაკაბაძისთვის ხმის მიცემის საკითხი არ გამხდარა და ის „ქართულ ოცნებას“ „სხვა რაღაცის გამო გაუნაწყენდა“. ცინცაძე განმარტავს, რომ სახელისუფლებო გუნდში ძველი კადრების ახალი სახეებით ჩანაცვლების პროცესი მიდის და ფოფხაძის წასვლაც სწორედ ამ ყველაფრის გამოძახილია. მისი თქმით, პარტიაში ორი ფრთა არ არსებობს.
„რაც იკვეთება, არის ის, რომ „ქართულ ოცნებაში“ პირველი მოწვევის პარლამენტის, ვგულისხმობ 2012 წლის მოწვევის პარლამენტს, ამ ხალხის ჩანაცვლება ხდება, მოდი ასე ვთქვათ, ახალგაზრდა მგლებით. ეს სრულიად აშკარად ჩანს. ეს ხალხი ივანიშვილთან ასოცირდებოდა, ახლა ხდება ჩანაცვლება. შემდეგ, ჩვენ ალბათ ვერ ვიხილავთ მწვანე გია გაჩეჩილაძეს, ვერც გია ჟორჟოლიანს, იგივე ნუკრი ქანთარიას. ეს პროცესი მიდის და ამ პროცესს ვიღაცები თავად ასწრებენ“, - აცხადებს სოსო ცინცაძე. 
რესპონდენტი ხაზს უსვამს, რომ „ქართულმა ოცნებამ“ კოალიციის დაშლითა და „რესპუბლიკელებისა“ და „თავისუფალი დემოკრატების“ წასვლით დიდი ზიანი მიიღო, „ოცნებამ“ ვერ გადაიტანა ეს „დარტყმა“ და მაგალითად, ძმები ბერძენიშვილების მსგავსი ინტელექტუალური თუ პოლიტიკური  რესურსის მოძიება ვერ მოხერხდა. ცინცაძის განცხადებით, „ქართულ ოცნებას“ ახალი სისხლის გადასხმა და ბიძინა ივანიშვილის პოლიტიკაში დაბრუნება გადაახალისებს, თუმცა, ექსპრემიერის დაბრუნება, ფაქტობრივად, გამორიცხულია, რადგან ეს მას არ სურს. 
სოსო ცინცაძე ინტერვიუში „ქართული ოცნებისა“ და „ევროპული საქართველოს“ თანამშრომლობაზეც საუბრობს და ხაზს უსვამს, რომ ამ ორი პარტიის ურთიერთობა მხოლოდ ცალკეული „პოზიციების თანხვედრაა“. 
„არემჯი გოლდს“ საქართველოს დატოვება მოუწევს“  - გიორგი ვაშაძე: აუცილებლად მივალთ ივანიშვილამდე (ახალი თაობა) 

ავტ.: ნონა ცაბაძე 

ინტერვიუ გიორგი ვაშაძესთან 

გიორგი ვაშაძე „ახალ თაობასთან“ ინტერვიუში დმანისში არსებულ მდგომარეობას, „არემჯი გოლდის“ საქმიანობასა და პარლამენტის საკომიტეტო მოსმენაზე მომხდარ დაპირისპირებას განიხილავს. ვაშაძის განცხადებით, გიორგი გაჩეჩილაძემ გამიზნულად სცადა შეხვედრის ჩაშლა, რათა საზოგადოების ყურადღება დმანისში არსებული რთული ვითარებიდან ჩხუბზე გადასულიყო, თუმცა, გეგმამ არ გაამართლა. 
ვაშაძე განმარტავს, რომ დმანისში, „არემჯი გოლდს“ უკანონოდ, სახელმწიფოს ტერიტორიაზე აქვს აშენებული ქარხანა და საქმიანობას კანონდარღვევით აწარმოებს, თუმცა, სახელმწიფო სტრუქტურები ამ ფაქტზე თვალს ხუჭავენ, ახლა კი, როდესაც ოპოზიციამ აუქციონში გამარჯვება მოახერხა, ბევრი დეტალი გაირკვა და სისხლის სამართლის დანაშაულის ნიშნებიც გამოიკვეთა. 
გიორგი ვაშაძის განცხადებით, აშკარაა, რომ უკანონო საქმიანობის შესახებ ინფორმირებული იყო დიმიტრი ქუმსიშვილი და გარემოს დაცვის მინისტრიც, რომლის დავალებითად 2015-2017 წლებში ტერიტორიაზე მონიტორინგი განხორციელდა, თუმცა, მონიტორების დასკვნაში ქარხანაზე საუბარი არ ყოფილა. 

ვაშაძის თქმით, საქმეში იკვეთება კორუფციის ნიშნებიც და აღნიშნულ ფაქტებზე დეტალურ ინფორმაციას ჰოლანდიის სახელმწიფოს მიაწვდიან, რადგან „არემჯი გოლდი“ სწორედ იქაა რეგისტრირებული. 
გიორგი ვაშაძე დარწმუნებულია, რომ „არემჯი გოლდის“ საქმიანობის კვალი საბოლოოდ ბიძინა ივანიშვილამდე მივა. მისი თქმით, კომპანიამ დმანისში სპილენძისა და ოქროს მოპოვებით დაახლოებით 2 მილიარდი იშოვა და ოპოზიცია ამ თანხის ასავალ-დასავალს აუცილებლად დაადგენს. 

კითხვაზე, ჰქონდა თუ არა შედეგი პარლამენტში გამართულ საკომიტეტო მოსმენას, გიორგი ვაშაძე პასუხობს, რომ ამ ხნის განმავლობაში პირველად აღიარა ხელისუფლებამ დმანისში არსებული საგანგაშო მდგომარეობა. 
„ჩვენ ძალიან მშვიდად, წყნარად, გავაგრძელებთ ამ ყველაფერს და გავყვებით ბოლომდე. „არ ემ ჯი გოლდს“ აქვს ორი ალტერნატივა, ან ჩვენ მიერ დაყენებულ პირობებს მოისმენს, ხალხის ჯანმრთელობაზე იზრუნებს, მოაწესრიგებს წარმოების პროცსს და ლეგალურ ჩარჩოში მოიყვანს, ასევე, იმ ჯარიმებს გადაიხდის, რაც გადასახდელი აქვს, ან მეორე ვარიანტი აქვს - მოუწევს საქართველოს დატოვება და ევროპულ ციხეში ჯდომა“, - აცხადებს გიორგი ვაშაძე. 
„ჰესების მშენებლობის უკან საქართველოს გაყიდვის მზაკვრული  გეგმა დგას“  - მანანა საღლიანი: შევაკვდები, მაგრამ სვანეთს არ გავანადგურებინებ (ახალი თაობა) 

ავტ.: შორენა მარსაგიშვილი 

სვანეთში გამართული აქციების ერთ-ერთი ორგანიზატორი, მანანა საღლიანი აცხადებს, რომ გიგანტური ჰესების აშენებას არა მხოლოდ სვანეთი, არამედ მთელი საქართველო შეეწინააღმდეგება და პროტესტი სამომავლოდ კიდევ უფრო მასშტაბურ სახეს მიიღებს. მანანა საღლიანის ინფორმაციით, სულ მალე აქციებს რაჭველები და სხვა რეგიონების წარმომადგენლებიც გამართავენ.  საღლიანი ამბობს, რომ თანამედროვე მსოფლიოში გიგანტური ჰესებით ელექტროენერგიას აღარავინ მოიპოვებს, ამიტომაც, საჭიროა არა სვანეთის დაცლა და განადგურება, არამედ ალტერნატიულ რესურსებზე მსჯელობა. 
რესპონდენტის აზრით, სვანეთის და სხვა საზღვრისპირა რეგიონების დაცლა მიზანმიმართულად მიმდინარეობს და ამით ცალკეული პირები მტერს უწყობენ ხელს. მისი თქმით, ჰესების მშენებლობის უკან საქართველოს გაყიდვის მზაკვრული გეგმა დგას.  – „მინდა ყველამ გაიგოს, სვანეთი არ დაიტბორება. ამას არ დავუშვებთ. ბრძოლა იქნება ბოლომდე. ამ საქმეს შევაკვდებით“, - ამბობს საღლიანი და დასძენს, რომ ადგილობრივებს საჯარო სამსახურიდან გათავისუფლებით ვერავინ დააშინებს. მისი ცნობით, სახელოვნებო სკოლის დირექტორ მაია კახიანსა და კულტურის სამსახურის უფროს ნარგიზ ნიგურიანს სამსახური აქციებში მონაწილეობის გამო დაატოვებინეს, თუმცა, მსგავსი მეთოდებით პროტესტის ჩახშობა ვერ მოხერხდება. – „მივმართავ ცენტრალურ ხელისუფლებას - სანამ დროა, გააჩერონ მესტიის მერი და მისი მფარველი ვიქტორ ჯაფარიძე. მათ სვანეთი გაყიდეს და ამას არავის ვაპატიებთ“. 
სუსი: არჩილ ტატუნაშვილის სიცოცხლის ხელყოფასთან დაკავშირებული ყველა პირი მართლმსაჯულების წინაშე წარსდგება (ახალი თაობა) 

„ახალი თაობა“ სახელმწიფო უსაფრთხოების სამსახურის ყოველწლიური საპარლამენტო ანგარიშიდან ამონარიდებს აქვეყნებს. მასალაში ყურადღება გამახვილებულია ქვეყნის წინაშე არსებულ ძირითად საფრთხეებსა და გამოწვევებზე და ნათქვამია, რომ სუს-ი სახელმწიფოსთვის მთავარ საფრთხედ ტერიტორიების ოკუპაციასა და ოკუპირებულ რეგიონებში რუსეთის შეიარაღებული ძალების არსებობას ასახელებს. 

